Маълумки, Ўзбекистон қадим замонлардан Ғарб ва Шарқни боғловчи Буюк ипак йўлида жойлашган  давлат сифатида машҳур бўлган. Эндиликда ана шу қадимий йўл янгича сайқал топиб, элларни-элларга боғлаб келмоқда. Ҳозирги вақтда мамлакатимизни модернизация қилиш ва янгилаш, иқтисодиётимизнинг сифат жиҳатидан янги, замонавий таркибий тузилмасини шакллантириш, ҳудудларимизни комплекс ривожлантириш транспорт ва коммуникация тизимини такомиллаштириш билан узвий боғлиқ.

Мустақилликнинг дастлабки йиллариданоқ Ўзбекистоннинг транспорт ва коммуникация тизимини такомиллаштиришда эски мустабид тузумдан қолган муаммоларни ҳал этиш талаб қилинарди.  Бу муаммолар республикамизнинг Сурхондарё вилояти ва Қорақалпоғистон Республикасига олиб борадиган темир йўлларнинг қўшни Туркманистон ҳудуди орқали ўтишига барҳам бериш, республикада янги дунё талабига жавоб берадиган автомобиль йўлларини қуриш ва мавжудларини реконструкция қилиш, авиация инфратузилмасини такомиллаштиришдан иборат эди.

Юқорида келтириб ўтилган муаммоларни ҳал этиш учун транспорт тизимини ислоҳ қилишнинг стратегик йўналишлари белгилаб олинди ва республикада ягона миллий транспорт тизимини яратиш ишлари бошлаб юборилди. Соҳанинг барча тармоқлари – темир йўл, автомобиль, авиация транспортининг ривожланишига асос солинди. Ўзбекистондаги автомобиль ва темир йўлларнинг рақобатбардошлигини ошириш бўйича долзарб вазифалар белгиланди.

Ўзбекистон Республикасининг Марказий Осиёда тутган ўрни, саноат ва бошқа соҳаларнинг тараққиёти, қўшни давлатлар билан иқтисодий алоқаларни жадал ривожлантириш ва такомиллаштиришнинг 1995-2010 йилларга мўлжалланган миллий дастури ишлаб чиқилди. Шу дастур доирасида 1996 йилдан “Тошкент–Андижон–Ўш” магистралининг 100 км.дан ортиқ тоғли участкаларида “Қамчиқ” ва “Резак” туннелларини қуриш ишлари бошланди. “Олма-ота–Бишкек–Тошкент–Термиз” ва “Самарқанд–Бухоро–Ашхабот–Туркманбоши” автомобиль йўлининг республика ҳудудидан ўтадиган қисмини таъмирлаш ишлари амалга оширилди. Ўзбекистонни Қозоғистон орқали Россия Федерацияси билан боғлайдиган 340 километрли “Қўнғирот–Бейнов” автомобиль йўли қурилиши якунланди.

Республикада бунёдкорлик ишларини давом эттириш мақсадида, 2011-2015 йилларда транспорт ва коммуникация инфратузилмаси қурилишини жадал ривожлантириш дастурининг қабул қилиниши ишлаб чиқариш, транспорт ва муҳандислик-коммуникация инфратузилмаси тармоғини мамлакат ва ҳудудлар иқтисодиётини истиқболли тараққий эттириш бўйича амалга оширилган дастурлар билан узвий боғлиқ ҳолда янада ривожлантириш имконини берди. Ушбу дастурга мувофиқ, 2012 йилда қарийб 500 километрлик тўрт йўлакли замонавий автомобиль йўлларини қуриш ва реконструкция қилиш ишлари якунланди.

Маълумки, Марказий Осиё минтақаси дунё транспорт-коммуникация тизимининг ажралмас қисми ҳисобланади. Бу ҳудудда Ўзбекистон томонидан транспорт мажмуасини модернизация қилиш ва янги халқаро йўналишларни очиш бўйича кенг кўламли ишлар бажарилди.

Мамлакатимизда яхлит темир йўл тармоғини шакллантириш бўйича стратегик йўналишлар белгилаб олинди. Бу борада 1994-2001 йилларда узунлиги 700 километрга яқин “Навоий–Учқудуқ–Нукус” темир йўли қуриб битказилди.  Натижада, ушбу темир йўл линияси ишга туширилган дастлабки йилларданоқ, Қорақалпоғистон Республикаси ва Хоразм вилоятига катта миқдорда ҳар хил халқ истеъмол юклари етказиб берила бошланди.

Республикада темир йўл тармоғини янада такомиллаштириш мақсадида янги “Ғузор–Бойсун–Қумқўрғон” темир йўли қурилди.

2007 йил 24 августда Ўзбекистон Республикаси Президенти Ислом Каримов “Тошгузар–Бойсун–Қумқўрғон” темир йўлининг тантанали очилишида сўзлаган нутқида “Асрий тоғу тошлар, дашту биёбонлар бағрида туну кун мардона меҳнат қилиб, 223 километрдан иборат бўлган бу темир йўлни қисқа даврда, ҳаммаси бўлиб 33 ойда, муддатидан икки йил олдин ишга топширилишининг ўзи, ҳеч шубҳасиз, мамлакатимиз тарихида ҳар томонлама улкан бир воқеа, десак, ўйлайманки, айни ҳақиқатни айтган бўламиз”, деб таъкидлаган эди.

Амалга оширилган бу буюк ишларнинг энг муҳим аҳамияти ва моҳияти шундаки, ўзбек халқи ўз куч-қудратини ва нималарга қодир эканини яна бир бор намоён этди. Буни денгиз сатҳидан 1800 метр баландликда, қаттиқ қоя тошлардан иборат тоғли ҳудудлар бўйлаб, ёзнинг жазирама иссиғи, гармселлари, қишнинг изғирин шамоллари остида темир йўл излари ётқизилгани, Тошгузар ва Деҳқонобод, Оқработ ва Дарбанд, Бойсун ва Қумқўрғон каби 6 та янги станция ва йўловчи платформаларига эга бўлган 9 та бекат барпо этилгани мисолида ҳам кўриш мумкин.

Айниқса, барча станцияларда йўл хавфсизлигини таъминлайдиган ишлаб чиқариш объектлари, мактаб, тиббиёт масканлари, сув ва газ тармоқлари каби ижтимоий инфратузилма иншоотлари барпо қилингани бу лойиҳанинг энг замонавий талаблар даражасида амалга оширилганини кўрсатади.

“Тошгузар–Бойсун–Қумқўрғон” темир йўлининг қурилиши жараёнида 43 та кўприк, жумладан, темир йўл кўприклари ва йўл ўтказгичлари сингари мураккаб муҳандислик иншоотлари яратилди. Бу кўприкларнинг 9 таси денгиз сатҳидан 1500 метр баландликда бунёд этилгани, бу борада илгари Ўзбекистон тажрибасида кўрилмаган мислсиз ишлар бажарилганини кўрсатади.

Мазкур темир йўлининг қуриб, ишга топширилиши республика ривожланишида катта аҳамиятга эга бўлди.  Бу йўл республиканинг жанубий минтақаси – Қашқадарё ва Сурхондарё воҳаларини бошқа ҳудудлар билан боғлайдиган, қон томирдай зарур бўлган воситани, бутун мамлакат бўйлаб ягона ва яхлит темир йўл транс​порт коммуникация тизимини барпо этишга имкон берди.

Бу йўл Ўзбекистоннинг чет давлатларга, аввало, Трансафғон темир йўл коридори орқали яқин келажакда тўғридан-тўғри Ҳинд океани, Жанубий ва Жануби-Шарқий Осиё мамлакатлари портларига чиқиш ва экспорт имкониятини, шу билан бирга, республиканинг транзит ролини кенгайтириш борасидаги салоҳиятини кескин оширди.

Темир йўл тармоғининг ишга туширилиши натижасида юк ташиш ва йўловчилар қатновини ташкил қилиш, темир йўлларга хизмат кўрсатиш ва йўл хавфсизлигини таъминлаш учун 2,5 мингга яқин қўшимча янги иш ўрни яратилди. Янги ташкил этилган корхоналар ва хизмат шохобчаларида, айниқса, кичик бизнес ва хусусий тадбиркорлик соҳаларида эса қўшимча тарзда 4 мингдан ортиқ киши иш ўринларига эга бўлди.

Минтақанинг табиий ер ости бойликларини ўзлаштириш учун янги имкониятлар пайдо бўлди. Сурхондарё ва Қашқадарё вилоятларининг ижтимоий-иқтисодий ҳаёти туб бурилишларга юз тутиб, аҳолининг турмуш фаровонлиги ошди. Юк ва йўловчи ташиш масофаси 170 километрга, ҳаракат вақти эса 7 соатга қисқарди. Натижада темир йўл бўйлаб ташилаётган транзит ва маҳаллий юклар салмоғи сезиларли миқдорда кўпайди. Ўтган йили мазкур темир йўлдан 5 миллион тонна юк ўтказилгани, шундан 4 миллион тоннаси транзит юклар эканлиги ана шундан далолат беради.

2013 йилдан муҳтарам Президентимиз раҳнамолигида яна бир улкан лойиҳа – 125 километрлик “Ангрен–Поп” электрлаштирилган темир йўл қурилиши бошлаб юборилди. Унинг тугалланиши 2016 йилга мўлжалланган. Истиқболда ушбу темир йўл нафақат Фарғона водийси вилоятларини республиканинг бошқа ҳудудлари билан, балки Европани Хитой билан боғлаб, мамлакатимизнинг транзит салоҳиятини янада оширади.

Мустақиллик йилларида темир йўлларни электрлаштириш ишларига катта аҳамият қаратилди. Ўтган даврда Ховос–Бекобод, Ховос–Жиззах линиялари электрлаштирилди ва Мароқанд–Қарши йўналишини электрлаштириш ишлари муддатидан илгари тугалланиши мўлжалланмоқда. Тошкент–Самарқанд–Бухоро йўналишларида тезюрар электропоездлар қатнай бошлади. Натижада поездлардан фойдаланиш харажатларини 20 фоизга камайтириш, йўловчи ва юк ташиш тезлигини 1,3 баробар ошириш имкони яратилди. Марказий Осиё минтақасида энг биринчи бўлиб юқори тезликда ҳаракатланувчи Тошкент ва Самарқанд шаҳарларини боғловчи “Afrosiyob” поездлари қатнови йўлга қўйилди.

Мамлакатимизнинг жаҳон ҳамжамияти билан интеграциялашувида, дунёдаги кўплаб давлатлар билан ҳар томонлама самарали ҳамкорлик ўрнатиш жараёнида фуқаро авиацияси ўзига хос алоҳида ўринга эга.

Ватанимиз фуқаро авиациясини ривожлантириш борасида мустақилликнинг дастлабки йилларидаёқ стратегик йўналишлар аниқлаб олинди. Президентимиз таъкидлаб ўтганларидек, “Бизнинг жаҳон бозорига чиқишимизда авиация улкан имкониятларга эга эканини инобатга олиб, ўтиш даврининг муқаррар қийинчиликларига қарамай, ушбу соҳа ривожига устувор аҳамият бердик”.

Ҳаво кемалари паркини замонавий талаблар асосида янгилаш билан бирга, аэропортларни тубдан қайта қуриш ва ҳаво ҳаракатини бошқариш тизимини ислоҳ этиш ишлари амалга оширилди.

Ўзбекистонда нисбатан қисқа муддат ичида ҳаво транспортига хизмат кўрсатиш ҳамда энг замонавий самолётларни бошқарадиган юксак малакали учувчи ва техник ходимлар тайёрлаш борасида халқаро андозалар ва илғор технологияларга асосланган мустаҳкам база яратилди.

“Ўзбекистон ҳаво йўллари” белгиси билан парвоз қилаётган самолётлар турли давлатларда жойлашган 40 дан зиёд аэропортга мунтазам қатнай бошлади. Авиация соҳасида амалга оширилган чуқур ўзгаришлар мамлакатимиз  иқтисодиётини мустаҳкамлашда, унинг дунё миқёсидаги обрў-эътиборини янада оширишда ўзига хос омил бўлди.

Мамлакат фуқаро авиациясини ривожлантириш бўйича чуқур ўйланган, узоқ муддатга мўлжалланган стратегиянинг амалга оширилиши, миллий авиакомпаниянинг халқаро авиаташувлар ва техник хизмат кўрсатиш тизимидан муносиб ўрин эгаллашида муҳим омил бўлди. Авиация хавфсизлиги ва парвозларни сифатли амалга оширишни таъминлаш, авиация техникасига хизмат кўрсатишда энг илғор технологияларни кенг қўллаш, шунингдек, малакали кадрлар тайёрлаш соҳасида эришилган юксак  натижалар нуфузли халқаро авиация ташкилотлари томонидан бир неча бор тақдирланди.

Мустақиллик йилларида авиакомпания замонавий ҳаво кемалари билан таъминланди. Жумладан, Ўзбекистон ҳукумати ёрдамида авикомпания “Боинг-757”, “Боинг-764”, “А-310”, “RJ-85” каби энг замонавий самолётлар билан тўлдирилди. “Ўзбекистон ҳаво йўллари” авиакомпанияси йилига қарийб 75 минг транзит йўналишнинг ҳаво ҳаракатини бошқармоқда. Шунингдек, авиакомпания таркибида фаолият кўрсатаётган, сўнгги авлод авиация техникаларига техник хизмат кўрсатиш ва уларни таъмирлаш бўйича Марказий Осиё минтақасида ягона бўлган марказнинг хизматларидан 320 та хорижий авиакомпания самолётларига аэронавигация хизмати кўрсатилаяпти.

“Ўзбекистон ҳаво йўллари” авиакомпанияси таркибида 11 (Тошкент, Нукус, Самарқанд, Бухоро, Урганч, Термиз, Қарши, Наманган, Андижон, Фарғона, Навоий) замонавий аэропортлар жаҳон андозалари даражасида модернизация қилинди. Тошкент аэропорти  Марказий Осиёдаги энг йирик халқаро аэропорт ҳисобланади. Бухоро, Самарқанд ва Урганч аэропортлари халқаро аэропорт мақомига эга.

Мамлакатимизда фаолият юритаётган “Навоий” халқаро интермодаль логис​тика маркази ва “Ангрен” логистика марказининг имкониятлари жуда юқори. Таъкидлаш жоизки, Мустақил Давлатлар Ҳамдўстлиги ҳудудида ягона бўлган “Навоий” халқаро интермодаль логистика марказида турли-туман товарларни юклаш ва тушириш, уларни тарқатиш ва омборларга жойлаш ишлари тезкорлик билан амалга оширилади. Замонавий аэронавигация ускуналари билан жиҳозланган “Навоий” халқаро интермодаль логистика маркази, об-ҳаво шароити қандай бўлишидан қатъий назар, барча турдаги авиалайнерларни қабул қилиш имконига эга бўлди.  2011 йилда бу логистика марказида 50 минг тоннадан ортиқ юк турли мамлакатларга ташилди.

Хулоса қилиб айтганда, Ўзбекистонда транспорт тизимини ислоҳ қилиш ишлари мустақилликнинг дастлабки йилларидаги иқтисодий оғир аҳволга, молиявий  қийинчиликларга қарамасдан катта маблағлар ажратилиб амалга оширилди.

Умуман олганда, истиқлол йилларида Ўзбекистоннинг транспорт ва коммуникация тизимини ривожлантиришда стратегик аҳамиятга эга бўлган улкан ишлар бажарилди. Республикада транспорт мустақиллиги таъминланди ва мамлакатнинг барча ҳудудларини ўзаро боғлайдиган миллий транспорт яхлит тизими вужудга келди. Ватанимизда яратилган самарали транспорт тизими дунё мамлакатлари билан интеграциялашув ва ташқи иқтисодий алоқалар ривожланишида асосий омил бўлиб хизмат қилмоқда.

